
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԱՊՐԻԼԻ 12-Ի N 450-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

	1. Հայաստանի ֆուտբոլի ֆեդերացիա
	16.02.2026թ.

	
	Ֆ-026

	«Հայաստանի ֆուտբոլի ֆեդերացիա» հասարակական կազմակերպությունը ողջունում է «Հայաստանի Հանրապետության կառավարության 2018 թվականի ապրիլի 12-ի N 430-Ն որոշման մեջ փոփոխություններ և լրացումներ կատարելու մասին» և «Հայաստանի Հանրապետության կառավարության 2019 թվականի փետրվարի 15-ի N 89-Ն որոշման մեջ փոփոխություն կատարելու մասին» նախաձեռնությունը։ Նշված նախագծերով նախատեսված փոփոխություններն իրենց դրական ազդեցությունը կունենան ՀՀ-ում ֆուտբոլի զարգացման և երիտասարդ ֆուտբոլիստների բնականոն զարգացվածության և մասնագիտական աճի խթանման վրա։ Միաժամանակ, անդրադառնալով «Հայաստանի Հանրապետության կառավարության 2018 թվականի ապրիլի 12-ի N 430-Ն որոշման մեջ փոփոխություններ և լրացումներ կատարելու մասին» նախագծի 3-րդ կետով առաջարկվող փոփոխությանը, ըստ որի․ «3) 6-րդ կետի «բացառությամբ Հայաստանի ֆուտբոլի և ֆուտզալի պատանեկան և երիտասարդական ազգային հավաքականների մարզիկների, որոնց տարկետում է տրվում մինչև երկու տարի ժամկետով» բառերը փոխարինել «բացառությամբ Հայաստանի ֆուտբոլի երիտասարդական հավաքականների մարզիկներին, որոնց տարկետում է տրվում մինչև 21 տարեկանը լրանալու օրը», առաջարկում ենք խմբագրել հետևյալ բովանդակությամբ․ «բացառությամբ Հայաստանի ֆուտբոլի երիտասարդական հավաքականների մարզիկներին, որոնց տարկետում է տրվում մինչև 21 տարեկանը լրանալու օրը և/կամ մինչև 21 տարեկանների Եվրոպայի առաջնության ավարտը։» Նշված փոփոխությունը հիմնավորվում է այն հանգամանքով, որ մարզիկի 21 տարեկանը կարող է լրանալ նաև ընթացող Եվրոպայի առաջնության ընթացքում, ինչի արդյունքում վերջինս կդառնա պարտադիր զինվորական ծառայության ենթակա։ Նման իրավիճակն իր հերթին կարող է խաթարել ինչպես մարզիկի մասնակցությունը մրցաշարին, այնպես էլ հավաքականի մրցակցային հավասարակշռությունը։
	Ընդունվել է

	2. ՀՀ պաշտպնության նախարարություն

	19.02.2026թ.

	
	ՊՆ/510/2077-2026

	Հայաստանի Հանրապետության կառավարության 2018 թվականի ապրիլի 12-ի N 450-Ն որոշման 5-րդ կետի 3-րդ ենթակետի նոր շարադրման արդյունքում Հայաստանի ֆուտբոլի (երիտասարդական և ազգային) հավաքականի անդամ հանդիսացող քաղաքացիների պարտադիր զինվորական ծառայությունից տարկետում ստանալու առավելագույն թիվը 30-ից փոփոխվում է 90-ի այն հիմնավորմամբ, որ երիտասարդական հավաքականում ավելի մեծ թվով մարզիկների ընդգրկելու անհրաժեշտություն է առաջանում, որոնց մարզումային պրոցեսի անընդհատությունը ապահովելու միջոցով է միայն հնարավոր նրանց որոշներին ազգային հավաքական կազմում ընդգրկելը։ 	
	Ներկայացված հիմնավորմամբ հաշվի չեն առնվել հավաքականներում ընդգրկված քաղաքացիների զգալի մասի՝ ՀՀ կառավարության 2019 թվականի փետրվարի 15-ի N 89-Ն որոշման համաձայն պարտադիր զինվորական ծառայությունից ազատված լինելու, ինչպես նաև այն հանգամանքը, որ հավաքականներում  ընդգրկված քաղաքացիներից ոչ բոլորն են ենթակա զորակոչման պարտադիր զինվորական ծառայության (27 տարեկանից բարձր քաղաքացիներ)։	
	Հաշվի առնելով այն հանգամանքը, որ ՀՀ կառավարության նշված որոշումը հնարավորություն է ընձեռում տարկետում տալու տարբեր տարիքային խմբերի հավաքականների ընդլայնված կազմում ընդգրկված ֆուտբոլիստներին (յուրաքանչյուր թիմի ընդլայնված կազմում՝ մինչև 80 թեկնածու)՝ տեսականորեն հնարավոր է, որ Հայաստանի 90-րդ լավագույն ֆուտբոլիստը ստանա տարկետման իրավունք (քանի որ տարկետում ստանալու համար ֆուտբոլիստներին անհրաժեշտ է ընդամենն ընդգրկված ինել որևէ հավաքականի կազմում), մինչդեռ աշխարհի 7-րդ տեղը գրաված ըմբիշին կամ ծանրամարտիկին այդ հնարավորությունը չի ընձեռվում, որը փաստացի սահմանադրական սկզբունքի տեսանկյունից ունի խտրական բնույք: 	
	Ինչ վերաբերում է մինչև 21 տարեկան ֆուտբոլիստների համար նախատեսված 2 տարի տարկետման հնարավորությունը 4 տարի դարձնելուն, ապա ֆուտբոլիստին՝ հավաքականի կազմում ընդգրկված լինելու պարագայում կրկին կարող է տրամադրվել տարկետում, իսկ 4 տարի ժամկետը նախատեսված է օլիմպիական ցիկլի առանձնահատկություններ և Եվրոպայի ու աշխարհի առաջնությունների միջև ընկած ժամանակահատվածներ ունեցող մարզաձևերի համար:	
	Հաշվի առնելով վերոգրյալը, ինչպես նաև այն հանգամանքը, որ նախագծին կից տեղեկանքում չի ներկայացվել որևէ քանակական տվյալ, որի արդյունքում հնարավոր կլիներ գնահատել նախագծի ընդունման ազդեցությունը զորակոչի գործընթացի վրա, նախագծերի ընդունումը գտնում ենք ոչ նպատակահարմար:

	Չի ընդունվել
Առաջարկվող փոփոխությունները նպատակ են հետապնդում կատարելագործել ֆուտբոլիստների պարտադիր զինվորական ծառայության զորակոչից տարկետում տրամադրելու ընթացակարգը, այն դարձնել առավել արդյունավետ և հստակ՝ ֆուտբոլ մարզաձևի առանձնահատկությունների հաշվառումով, որը կնպաստի մարզաձևի զարգացմանը և մասայականացմանը: ՊՆ-ի կողմից արված առաջարկները չեն բխում առաջարկվող փոփոխությունների տրամաբանությունից, մասնավորապես նախագծով չի առաջարկվում առավելագույն թիվը 30-ից փոխել 90-ի, այլ գործող կարգավորմամբ յուրաքանչյուր հավաքականի համար սահմանված 30-ական տեղերը սահմանվել են հանրագումարային 90-ի: Նախագծով չի առաջարկվում կարգավորում՝ որ 21 տարեկան ֆուտբոլիստների համար նախատեսված 2 տարի տարկետման հնարավորությունը դառնում է 4 տարի, այլ տարկետման ժամկետ է սահմանվում մինչև երիտասարդական հավաքականի անդամ հանդիսանալու քաղաքացու տարիքը լրանալու պահը, որը հնարավորություն է տալու հավաքականի անդամ հանդիսացող քաղաքացիներին քանի հավաքականի անդամ են պահպանեն իրենց տարկետման իրավունքը, որի արդյունքում չի առաջանա անհրաժեշտություն նվաճում ունեցող քաղաքացու համար պարբերաբար կառավարության որոշումներ ընդունել: Միևնույն ժամանակ պետք է նկատի ունենալ, որ կարգում գործում են տարկետումները դադարեցնելու համապատասխան հիմքերը, և քաղաքացու հավաքականի անդամ չհանդիսանալու պարագայում նրա տարկետումը դադարեցվում է: Արված առաջարկներում հաշվի չի առնվել ֆուտբոլ մարցաձևի առանձնահատկությունները և մասայականությունը, հետևաբար համեմատությունը այլ մարզաձևերի այլ նվաճումների հետ չի բխում մարզաձևի զարգացման տրամաբանությունից: Առաջարկվող նախագծով տարկետում ստանալու համար նոր նվաճումներ չեն սահմանվում, այլ գործող կարգավորումների շրջանակում կատարվող վարչարարության և ընթացակարգերի հստակեցում և պարզեցում է առաջարկվում, իսկ մարզձևի համար սահմանված ընդհանուր առմամբ 90 տարկետման տեղը սույն նախագծով պահպանվում է: Հետևաբար առաջարկվող փոփոխություններով տարկետում ստացող քաղաքացիների թվի էական փոփոխություն չի կարող լինել:

	3․ Արդարադատության նախարարություն
	30․03․2026թ․

	
	/27.1/13948-2026

	1․ «Հայաստանի Հանրապետության կառավարության 2018 թվականի ապրիլի 12-ի N 450-Ն որոշման (այսուհետ՝ Որոշում) մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետի 1-ին ենթակետով նախատեսվում է  որոշման 5-րդ կետի 3-րդ ենթակետը շարադրել նոր խմբագրությամբ համաձայն որի՝  սպորտի բնագավառում նշանակալի նվաճումներ ունեցող են համարվում Հայաստանի ֆուտբոլի (երիտասարդական և ազգային) և ֆուտզալի ազգային հավաքականների անդամ հանդիսացող մարզիկները, սակայն հավաքականների կազմում ընդգրկված մարզիկների ընդհանուր թվից ոչ ավելի, քան պարտադիր զինվորական ծառայության զորակոչի ենթակա ֆուտբոլի դեպքում՝ 90, իսկ ֆուտզալի դեպքում՝ 10 մարզիկների։ 
	Ի տարբերություն գործող կարգավորումների որտեղ յուրաքանչյուր հավաքականի (պատանեկան, երիտասարդական և մեծահասակների) համար սահմանված է առավելագույնը 30 մարզիկ։ 
	Նախագծով առաջարկվող կարգավորման պարագայում կարող է ստեղծվել մի իրավիճակ, երբ պայմանականորեն  Մ19 տարեկանների հավաքականի կազմից 70, իսկ Մ21 տարեկանների հավաքականից 20 հոգի կստանան տարկետման իրավունքներ, իսկ ազգային հավաքականի կազմի մարզիկներին հնարավոր չի լինի տրամադրել տարկետում՝ ընդհանուր 90 մարզիկի պայմանը լրանալու պատճառով։ Այսինքն մի կողմից սահմանվում է տարկետման հնարավորություն Որոշման պահանջներին համապատասխանելու պարագայում, իսկ մյուս կողմից հնարավոր չի լինում դրա իրագործումը նույն Որոշման կարգավորումների հետևանքով։

	Չի ընդունվել
Գործող կարգավորումով նախատեսված է, որ ֆուտբոլի յուրաքանչյուր հավաքականի կազմում ընդգրկված մարզիկների ընդհանուր թվից ոչ ավելի, քան պարտադիր զինվորական ծառայության զորակոչի ենթակա 30 մարզիկ կարող է տարկետում ունենալ: Սակայն կապված ֆուտբոլիստների մարզական կարիերայի աճի առանձնահատկություններով առկա կարգավորումները չեն նպաստում երիտասարդ ֆուտբոլիստների բնականոն զարգացվածությունը ապահովելուն, քանի որ երիտասարդական հավաքականում ավելի մեծ թվով մարզիկներ ընդգրկելու անհրաժեշտություն է առաջանում, որոնց մարզումային պրոցեսի անընդհատությունը ապահովելու միջոցով է միայն հնարավոր նրանցից որոշներին ազգային հավաքական կազմում ընդգրկելը: Հետևաբար գործող կարգով հավաքականներին պատանեկան, երիտասարդական և մեծահասակների բաժանումը և ըստ դրանց համապատասխան թվով մարզիկների տարկետում տրամադրելը չի նպաստում ի սկզբանե կարգով սահմանված նպատակի իրականացմանը, քանի որ հաշի չի առնվել ֆուտբոլի առանձնահատկությունները:

	2․ Նախագծի 1-ին կետի 2-րդ ենթակետով լրացվող 3․1 ենթակետի համաձայն՝ Սույն կարգի իմաստով Հայաստանի ֆուտբոլի երիտասարդական հավաքական է համարվում Մ 19 տ. և Մ 21 տ. հավաքականները, իսկ երիտասարդական և ազգային հավաքականների անդամ է համարվում Հայաստանի ֆուտբոլի ֆեդերացիայի մարզչական խորհրդի կողմից, պարտադիր զինվորական ծառայության զորակոչից տարկետում ստանալու համար դիմելու պահին նախորդող մեկ տարվա ընթացքում, համապատասխան հավաքականների ընդլայնված կազմում ընդգրկված մարզիկները։
	Այս առումով հարկ է նշել, որ «ընդլայնված կազմ» ձևակերպումը չափազանց լայն և սուբյեկտիվ հասկացություն է ու չի համապատասխանում իրավական որոշակիության սկզբունքին, մասնավորապես՝ ոչ Որոշմամբ և ոչ էլ Զինվորական ծառայության և զինծառայողի կարգավիճակի մասին օրենքով սահմանված չէ ընդլայնված կազմ ձևակերպման հասկացությունը, ինչը կարող է տարընկալումների տեղիք տալ։ Եթե հիմնական կազմը սահմանափակ է (օրինակ՝ 23-25 մարզիկ), ապա ընդլայնված կազմը կարող է ներառել անսահմանափակ թվով մարզիկների, որոնք կարող են ազգային հավաքականների կազմում երբևէ որևէ հանդիպման չմասնակցեն և զուտ ներառված լինելով ընդլայնված կազմում» հետագայում ազատվեն պարտադիր զինվորական ծառայությունից։
Այս առումով անհրաժեշտ է պարզաբանել՝ արդյոք Կառավարությունն ունի որևէ վերահսկողական մեխանիզմ նման դեպքերը կանխելու համար՝ նկատի ունենալով, որ տարկետում ստանալու համար մարզիկների ցանկը ներկայացվում է Հայաստանի ֆուտբոլի ֆեդերացիայի կողմից և տարկետում տրվում է բացառապես Հայաստանի Հանրապետության կառավարության որոշմամբ, ուստի գտնում ենք, որ անհրաժեշտ է հստակեցնել, թե ինչպես են կարգավորվելու վերոնշված խնդիրները։
Բացի այդ, եթե գործող կարգավորումներով ազգային հավաքականի անդամ լինելը պարտադիր պայման է տարկետման իրավունքը պահպանելու համար (ինչը կարելի է վերահսկել պաշտոնական հանդիպումներին ներգրավված մարզիկների ցանկով), «ընդլայնված կազմ»-ի  պարագայում պարզ չէ, թե ինչպես են կարգավորվում և վերահսկվում նշված հարաբերությունները։
	Չի ընդունվել
Գործող կարգավորումներով սահմանված է «ազգային հավաքականների անդամ հանդիսացող» դրույթը, որը սակայն չունի հստակ և միանշանակ մեկնաբանում՝ նկատի ունենալով ֆուտբոլ մարզաձևի առանձնահակտությունները, մասնավորապես հավաքականների հանդիպումների հայտացուցակում ընդգրկվելուց առաջ առավել մեծ թվով ֆուտբոլիստների շրջանակ է սահմանվում, որոնցից արդեն կոնկրետ հանդիպման առանձնահատկությունից, կամ ֆուտբոլիստի տվյալ պահի մարզավիճակից ելնելով նոր ներգրավվում է կոնկրետ հանդիպման հայտացուցակում։ Որը սակայն չի ենթադրում որ տվյալ ֆուտբոլիստը այլևս հավաքականի անդամ չի հանդիսանալու, իսկ տարկետման իրավունքը չտրամադրելու դեպքում ֆուտբոլիստը կզորակոչվի՝ ընդհատելով մարզական կարիերան, որը և չի նպաստում մարզաձևի զարգացմանը։ Առաջարկվող կարգավորումը հստակեցնում է տվյալ գործընթացները՝ մարզաձևի և մարզիկների զարգացման առանձնահատկությունների հաշվառմամբ։ 
Առաջարկվող կարգավորմամբ սահմանվում է, որ Հայաստանի ֆուտբոլի ֆեդերացիայի մարզչական խորհրդի կողմից է որոշվում համապատասխան հավաքականների ընդլայնված կազմում ընդգրկված մարզիկների ցանկը, որը և փաստացի կատարվում է ու ֆեդերացիան ընդամենը ներկայացնում է մարզչական խորհրդի որոշումը, և նշված գործընթացի նկատմամբ վերահսկողություն իրականացնել հնարավոր չէ, քանի որ այլ տարբերակ հավաքականի կազմ ձևավորելու՝ բացի մարզչական կազմի կողմից որոշելու առկա չէ։

	3․ Նախագծի 1-ին կետի 3-րդ ենթակետով նախատեսվող փոփոխության համաձայն սահմանվում է, որ Հայաստանի ֆուտբոլի երիտասարդական հավաքականների մարզիկներին տարկետում է տրվում մինչև 21 տարեկանը լրանալու օրը, իսկ մինչև 21 տարեկանների Աշխարհի կամ Եվրոպայի առաջնության ավարտի հետ համընկնելու դեպքում մինչև Աշխարհի կամ Եվրոպայի առաջնության ավարտը։
Այս առումով անհրաժեշտ է հստակեցնել, թե ինչպես են կարգավորվելու այն դեպքերը, երբ մարզիկները հեռացվում են հավաքականից կամ ստանում են ծանր վնասվածք և հնարավորություն չեն ունենում խաղալ մինչև 21 տարեկանը։ Արդյոք նրանց տարկետումները դադարեցվելու են, թե ոչ, թե այդ հարցը թողնվում է Հայաստանի ֆուտբոլի ֆեդերացիայի հայեցողությանը, եթե այդպես է, ապա պարզաբանման կարիք ունի նշված հարցը, քանի որ մի դեպքում մի մարզիկ կարող է զրկվել տարկետման իրավունքից, իսկ մեկ այլ՝ նույն իրավիճակում գտնվող մարզիկ ոչ, ուստի անհրաժեշտ է Նախագծի կարգավորումները խմբագրել՝ ապահովելով կարգավորումների միատեսակ կիրառելիությունը նույն վիճակում գտնվող մարզիկների նկատմամբ՝ բացառելով տարբերակված մոտեցումները։
	Չի ընդունվել
Պարտադիր զինվորական ծառայության զորակոչից տրված տարկետումները դադարեցվում են ՀՀ կառավարության 2018 թվականի ապրիլի 12–ի N 450–Ն որոշման հավելվածի 6–րդ կետով, որով հաստակ սահմանված է գործընթացը, իսկ առաջարկվող նախագծով տարկետումների դադարեցման սահմանված կարգավորման փոփոխություն չի ենթադրում

	[bookmark: _GoBack]3.Վարչապետի աշխատակազմի պետաիրավական հարցերի վարչություն
	17.04.2026թ.

	
	02/10.36/13053-2026

	1. Նախագծի 1-ին կետի 1-ին ենթակետով առաջարկվում է, ըստ էության, սահմանել, որ, որպես սպորտի բնագավառում նշանակալի նվաճումներ ունեցող, տարկետում կարող է տրամադրվել  Հայաստանի ֆուտբոլի (երիտասարդական և ազգային) ազգային հավաքականների անդամ հանդիսացող մարզիկներին, սակայն հավաքականների կազմում ընդգրկված մարզիկների ընդհանուր թվից ոչ ավելի, քան պարտադիր զինվորական ծառայության զորակոչի ենթակա 90 մարզիկների՝ ի տարբերություն գործող կարգավորումների, որով յուրաքանչյուր հավաքականում տարկետում ստացող քաղաքացիների առավելագույն թիվը 30-ն է: Ընդ որում, նախագծին կից ներկայացված հիմնավորմամբ այս մասով ընդամենը նշվում է, որ «կապված ֆուտբոլիստների մարզական կարիերայի աճի առանձնահատկություններով առկա կարգավորումները չեն նպաստում երիտասարդ ֆուտբոլիստների բնականոն զարգացվածությունը ապահովելուն, քանի որ երիտասարդական հավաքականում ավելի մեծ թվով մարզիկներ ընդգրկելու անհրաժեշտություն անհրաժեշտություն է առաջանում, որոնց մարզումային պրոցեսի անընդհատությունը ապահովելու միջոցով է միայն հնարավոր նրանցից որոշներին ազգային հավաքական կազմում ընդգրկելը: Հետևաբար գործող կարգով հավաքականներին պատանեկան, երիտասարդական և մեծահասակների բաժանումը և ըստ դրանց համապատասխան թվով մարզիկների տարկետում տրամադրելը չի նպաստում ի սկզբանե կարգով սահմանված նպատակի իրականացմանը, քանի որ հաշվի չի առնվել ֆուտբոլի առանձնահատկությունները»: 
	Մինչդեռ, ներկայացված պնդումից, մեր գնահատմամբ, ամենևին պարզ չի դառնում առաջարկվող փոփոխության արդարացվածությունը և իրավաչափությունը: Ստացվում է, որ նշված 90 թվի «քվոտայի» էական մասը կարող է ընդհուպ տրվել 1 հավաքականի, ինչն ընդունելի համարվել չի կարող, քանի որ այդ դեպքում տարկետման հնարավորություն են ստանալու հավաքականի չափանիշներից ավելի հեռու գտնվող անձինք՝ ի համեմատ գործող կարգավորումների:
	Չի ընդունվել
Ֆուտբոլ մարզաձևում ընդգրկված մարզիկներին պարտադիր զինվորական ծառայության զորակոչից տարկետում տրամադրելու գործընթացը պետք է միտված լինի մարզաձևի զարգացմանը, այլապես գործընթացը կկրի ձևական բնույթ: Գործող կարգավորումներով բոլոր հավաքականներին հավասար քանակով ֆուտբոլիստների տարկետման հնարավորություն տալը չի նպաստում երիտասարդ ֆուտբոլիստների կայուն զարգացման ապահովմանը և ազգային հավաքական ֆուտբոլիստներ մատակարարմանը, քանի որ չի կարող երիտասարդական տարբեր տարիքային հավաքականներում ընդգրկված նույնաքանակ ֆուտբոլիսները նույնաքանակ նաև ազգային հավաքականում տեղափոխվեն: Մարզաձևի առանձնահատկությունից բխում է, որ երիտասարդական հավաքականներում ավելի մեծ թվով ֆուտբոլիստների հնարավորություն պետք է տրվի, որից հետո նոր միայն կայուն զարգացում և աճ ապահովված ֆուտբոլիստները ընդգրկվում են նաև ազգային հավաքականներում: Որպես օրինակ պետք է նկատի ունենալ, որ վերջին տարիներին ազգային հավաքականի համար սահմանված՝ 30 ֆուտբոլիստներ ընդգրկելու հնարավորությունը երբեք չի լրացվել, իսկ երիտասարդականների դեպքում միշտ 30 ֆուտբոլիստ օգտվում է տարկետման իրավունքից: 

	2.Նախագծով առաջարկվում է սահմանել, որ երիտասարդական և ազգային հավաքականների անդամ են համարվելու Հայաստանի ֆուտբոլի ֆեդերացիայի մարզչական խորհրդի կողմից, պարտադիր զինվորական ծառայության զորակոչից տարկետում ստանալու համար դիմելու պահին նախորդող մեկ տարվա ընթացքում, համապատասխան հավաքականների ընդլայնված կազմում ընդգրկված մարզիկները: Ուշադրություն ենք հրավիրում այն հանգամանքին, որ ոչ միայն նշված ձևակերպումը, այլև դրա հավաստման մեխանիզմները պարզ չեն: Պետք է նկատել, որ ձևավորված պրակտիկայի հիման վրա շատ դեպքերում տարկետման հավակնող անձանց ցանկերում ներառվում են քաղաքացիներ, ովքեր ըստ Ֆուտբոլի ֆեդերացիայի հավաստման՝ ընդգրկված են հավաքականների ընդլայնված կազմում: Մինչդեռ վարչապետի աշխատակազմի կողմից բազմիցս բարձրաձայնվել է այն հարցը, որ միայն ընդլայնված ցանկում հանդես գալը հիմք չի կարող հանդիսանալ տարկետման տրամադրման համար, քանի որ նշված ցանկում կարող են և, ինչպես ցույց է տալիս պրակտիկան, ներառվում են նաև մարզիկներ, ովքեր հավաքականների կազմում որևէ խաղ չեն անցկացնում: Նշված հարցերը բազմաթիվ անգամ քննարկվել են նաև պետաիրավական նախարարական կոմիտեի նիստում և փաստվել, որ քաղաքացիներին տարկետում տրամադրելու համար անհրաժեշտ են այլ՝ հավաքականների կազմում կոնկրետ ժամանակահատվածում հանդես գալու և կոնկրետ խաղերի մասնակցության վերաբերյալ ելակետային տվյալներ (ԿԱ/9-2026): 

	Չի ընդունվել
Կատարվող փոփոխության նպատակը ֆուտբոլ մարզաձևի առանձնահակտություններով պայմանավորված տարկետման գործընթացի կատարելագործումն է: Մասնավորապես ֆուտբոլի ազգային հավաքականի անդամ համարել և տարկետում տրամադրել միայն հավաքականների կազմում փաստացի հանդիպումներ անցկացրած մարզիկներին չի նպաստի մարզաձևի զարգացմանը: Ֆուտբոլի Հայաստանի ազգային հավաքական կոնկրետ հանդիպումների համար ֆուտբոլիստներ հրավիրելու համար մարզիչները դիտարկում են շատ ավելի մեծ թվով մարզիկների, քան հնարավոր է ընդգրկել հանդիպումների հայտացուցակում, ելնելով այդ պահին տվյալ ֆուտբոլիստի մարզավիճակից, միցակից հավաքականի կարգավիճակից և հանդիպման բնույթից: Հետևաբար հավաքականի անդամ համարել միայն տարկետման համար դիմելու պահին արդեն իսկ հավաքականում փաստացի ներգրավված ֆուտբոլիստների, չի նպաստի Ֆուտբոլի Հայաստանի ազգային հավաքականում մրցակցության բարձրացմանը և մարզաձևի զարգացմանը:

	3.Վարչապետի աշխատակազմի սոցիալական հարցերի վարչություն
	17.04.2026թ.

	
	02/10.36/13053-2026

	1. Նախագծի 1-ին կետի 1-ին ենթակետի համաձայն ՀՀ կառավարության 2018 թվականի ապրիլի 12-ի N 450-Ն որոշման (այսուհետ՝ որոշում) հավելվածի 5-րդ կետի 3-րդ ենթակետն  առաջարկվում է շարադրել հետևյալ խմբագրությամբ «3) Հայաստանի ֆուտբոլի (երիտասարդական և ազգային) և ֆուտզալի ազգային հավաքականների անդամ հանդիսացող մարզիկները, սակայն հավաքականների կազմում ընդգրկված մարզիկների ընդհանուր թվից ոչ ավելի, քան պարտադիր զինվորական ծառայության զորակոչի ենթակա ֆուտբոլի դեպքում՝ 90, իսկ ֆուտզալի դեպքում՝ 10 մարզիկների.», մինչդեռ նախագծի հիմնավորման մեջ  հստակ բացահայտված չէ, թե ինչո՞վ է պայմանավորված կոնկրետ թվով «90» մարզիկի ընտրությունը։
	Ընդունվել է
Գործող կարգավորմամբ ևս ֆուտբոլ մարզաձևի համար սահմանված է «90» մարզիկի ընտրության հնարավորությունը և առաջարկվող փոփոխությամբ միայն հավաքականների միջև բաշխման հնարավորություն է տրվում մարզիչներին: 

	2. Նախագծի 1-ին կետի 1-ին ենթակետի համաձայն  որոշման հավելվածի 5-րդ կետի 3-րդ ենթակետից հետո առաջարկվում է լրացնել 3.1-ին ենթակետ, հետևյալ բովանդակությամբ. «3.1 Սույն կարգի իմաստով Հայաստանի ֆուտբոլի երիտասարդական հավաքական է համարվում Մ 19 տ. և Մ 21 տ. հավաքականները, իսկ երիտասարդական և ազգային հավաքականների անդամ է համարվում Հայաստանի ֆուտբոլի ֆեդերացիայի մարզչական խորհրդի կողմից, պարտադիր զինվորական ծառայության զորակոչից տարկետում ստանալու համար դիմելու պահին նախորդող մեկ տարվա ընթացքում, համապատասխան հավաքականների ընդլայնված կազմում ընդգրկված մարզիկները», մինչդեռ նախագծից,  ինչպես նաև դրա հիմնավորումից անհասկանալի է, թե «ընդլայնված կազմում» քանի՞ մարզիկ կարող է ընդգրկված լինել։ Հաշվի առնելով, որ, որպես կանոն, ընդլայնված կազմը ձևավորվում է ֆուտբոլային խաղերից մի  քանի շաբաթ առաջ և դրանում կարող են ընդգրկվել 30-40 և ավելի մարզիկներ (վերջնական 23-26-ի փոխարեն) և վերջում խաղից առաջ այդ ցանկից հանվում են ավելորդ մարզիկները, և ձևավորվում է վերջնական հայտը՝ առաջարկում ենք նախագծում հստակեցնել որոշման իմաստով «ընդլայնված կազմ» հասկացության սահմանումը։  
	Չի ընդունվել
Գործող կարգավորմամբ նվաճում է սահմանված «հավաքականի անդամ հանդիսացող» ձևակերպումը, սակայն մարզաձևի մի շարք առանձնահատկություններով պայմանավորված հավաքական անդամ հանդիսանալ տերմինը ունենում է մի շարք տարընկալումներ և առաջարկվող փոփոխության նպատակն է հստակեցնել «հավաքականի անդամ հանդիսացող» եզրույթը՝ մարզաձևի առանձնահատկություններով պայմանավորված:

